Polisïau’r Cynulliad ar gyfer Cynnal Digwyddiadau
Cynhelir digwyddiadau ar ystad Cynulliad Cenedlaethol Cymru, gan gynnwys arddangosfeydd, er mwyn helpu i hyrwyddo amcanion y Cynulliad, fel cefnogi Aelodau’r Cynulliad, codi ymwybyddiaeth y cyhoedd ynghylch gwaith y Cynulliad a’u hannog i gyfrannu, a chynyddu ymgysylltiad y Cynulliad â’r cyhoedd. Rhaid i bob digwyddiad gael ei noddi gan Aelod neu grŵp o Aelodau (e.e. pwyllgor neu grŵp trawsbleidiol).
Safleoedd ar gyfer cynnal digwyddiadau ac arddangosfeydd
Y tri phrif safle ar ystad y Cynulliad a ddefnyddir ar gyfer digwyddiadau yw'r Senedd, y Pierhead a Siambr Hywel. Bydd y Tîm Digwyddiadau yn penderfynu ar y safle mwyaf addas ar gyfer eich digwyddiad ar ôl i chi nodi’r holl wybodaeth berthnasol ar y ffurflen ymholiadau.
Y broses cynllunio
Tîm Digwyddiadau’r Cynulliad sy’n gyfrifol am gynghori ynghylch sut i drefnu digwyddiadau a chael cymeradwyaeth iddynt, yn ogystal â rheoli’r digwyddiadau yn llwyddiannus.
Mae’r meini prawf y dylid eu hystyried mewn perthynas â phob digwyddiad fel a ganlyn:
Meini prawf ar gyfer digwyddiadau, gan gynnwys arddangosfeydd
· Rhaid i bob cais i gynnal digwyddiad gael ei gefnogi gan Aelod Cynulliad, grŵp o Aelodau, grŵp trawsbleidiol, pwyllgor neu’r Cynulliad ei hun. 

· Rhaid i bob digwyddiad fodloni telerau ac amodau’r Cynulliad.
· Rhaid i bob digwyddiad fod yn wleidyddol ddiduedd, a rhaid iddo gynrychioli barn gytbwys.
Yn ogystal, mae’n rhaid i bob digwyddiad fodloni un o’r meini prawf canlynol:

· Rhaid i’r digwyddiad geisio datblygu ymwybyddiaeth y cyhoedd o’r Cynulliad a/neu’r broses ddemocrataidd, yn ogystal ag ymgysylltiad y cyhoedd â’r Cynulliad a/neu’r broses ddemocrataidd.
neu
· Rhaid i’r digwyddiad ddarparu llwyfan ar gyfer hybu dylanwad Cymru, a hynny’n genedlaethol a rhyngwladol. 
neu
· Rhaid i’r digwyddiad hyrwyddo digwyddiadau a phen-blwyddi hanesyddol, cyfansoddiadol neu ddiwylliannol sydd â chysylltiadau clir â democratiaeth a/neu hanes/gwaith Cynulliad Cenedlaethol Cymru. 

